
পলিসিস্টিক ওভারি সিন্ড্রোম: 
দীর্ঘমেয়াদে এটি আপনার স্বাস্থ্যের 
উপর কী প্রভাব ফেলতে পারে
এই তথ্য সম্পর্কে কিছু কথা

আপনি যদি পলিসিস্টিক ওভারি (ডিম্বাশয়) সিন্ড্রোম (PCOS) সম্পর্কে আরো বিশদে 
জানতে চান তবে এই তথ্য আপনার জন্য। যদি আপনি নিজে PCOS এর রোগী হন অথবা 
আপনার কোনো আত্মীয় বা বন্ধুর এই রোগ থাকে, তাহলেও এই তথ্য আপনার কাজে 
লাগতে পারে।

আপনাকে আপনার স্বাস্থ্য এবং চিকিৎসা ও পরিচর্যার বিকল্পগুলো আরও ভালোভাবে 
বুঝতে সাহায্য করাই এই তথ্যের লক্ষ্য। আপনার স্বাস্থ্যসেবা দল আপনাকে নিজের 
জন্য সঠিক সিদ্ধান্ত নিতে সাহায্য করবে। তাঁরা আপনার পরিস্থিতি নিয়ে আলোচনা করে 
এবং আপনার প্রশ্নের উত্তর দিয়ে আপনাকে সাহায্য করতে পারেন।

এই লিফলেটে আমরা ‘মহিলা/নারী’ এবং ‘মহিলারা/নারীরা’ শব্দগুলো ব্যবহার করে থাকতে 
পারি। তবে এই লিফলেট শুধুমাত্র সেই ব্যক্তিদের জন্য নয় যারা নিজেদের মহিলা 
বা নারী হিসেবে পরিচয় দেন। আপনার জেন্ডার পরিচয় যাই হোক না কেন, আপনার 
পরিচর্যা আপনার জন্য উপযুক্ত, অন্তর্ভুক্তিমূলক এবং আপনার প্রয়োজনের প্রতি 
সংবেদনশীল হওয়া উচিৎ।

মূল বিষয়বস্তু
• পলিসিস্টিক ওভারি সিন্ড্রোম (PCOS) একটি সাধারণ রোগ যাতে হরমোনের 

ভারসাম্যহীনতার কারণে অনিয়মিত ঋতুস্রাব, লোমের আধিক্য ও 
ব্রণ দেখা দেয় এবং এই রোগ প্রজনন ক্ষমতাকে প্রভাবিত করতে 
পারে।

• PCOS এর সাথে অতিরিক্ত ওজন এবং বর্ধিত ইনসুলিন 
রেজিস্ট্যান্সের (ইনসুলিন সঠিকভাবে কাজ না করা) 
যোগসূত্র রয়েছে, সেই কারণে পরবর্তী জীবনে ডায়াবেটিস, 
হৃদরোগ এবং অন্যান্য রোগের ঝুঁকি বৃদ্ধি পায়।

• PCOS-এ আক্রান্ত মহিলারা স্বাস্থ্যকর জীবনযাপন এবং 
শরীরের ওজন স্বাভাবিক মাত্রায় বজায় রাখার মাধ্যমে 
দীর্ঘমেয়াদী স্বাস্থ্য সমস্যার ঝুঁকি কমাতে পারেন। 

আপনার জন্য তথ্য

সমস্ত মেডিকেল পরিভাষার একটি শব্দকোষ RCOG ওয়েবসাইটে উপলব্ধ রয়েছে: 
https://www.rcog.org.uk/for-the-public/a-z-of-medical-terms/

পলিসিস্টিক ওভারি সিন্ড্রোম কী?
PCOS এমন একটি রোগ যা আপনার ঋতুস্রাব, প্রজনন ক্ষমতা, হরমোন এবং আপনার 
চেহারার কিছু বৈশিষ্ট্যকে প্রভাবিত করতে পারে। সেই সাথে এটা দীর্ঘমেয়াদে আপনার 
স্বাস্থ্যের উপর প্রভাব ফেলতে পারে। কতজন মহিলা এই রোগে আক্রান্ত হন সেই 
অনুমানে ব্যাপক পার্থক্য দেখা যায়, যথা প্রতি ১০০ জন মহিলার মধ্যে ২ থেকে ২৬ 
জন। এই তথ্যে দীর্ঘমেয়াদে আপনার স্বাস্থ্যের উপর কী কী প্রভাব পড়তে পারে সেই 
সম্পর্কে আলোচনা করা হয়েছে এবং PCOS-এর চিকিৎসার সুনির্দিষ্ট বিকল্পগুলি 
অন্তর্ভুক্ত করা হয়নি।

পলিসিস্টিক ডিম্বাশয় (ওভারি) কী?
পলিসিস্টিক ডিম্বাশয় (ওভারি) আকারে সাধারণ ডিম্বাশয়ের চেয়ে কিছুটা বড় হয় এবং 
এতে দ্বিগুণ সংখ্যক ফলিকল থাকে (ডিম্বাশয়ের মধ্যে তরল-পূর্ণ স্থান যেখান থেকে 
ডিম্বস্ফোটনের সময় ডিম্বাণু নির্গত হয়)।

আল্ট্রাসাউন্ডে পলিসিস্টিক ডিম্বাশয়ের উপস্থিতি ধরা পড়ার অর্থ এই নয় যে আপনার 
PCOS আছে। PCOS-এ আক্রান্ত মহিলাদের মধ্যে বিভিন্ন উপসর্গ দেখা দিতে পারে, সেটা 
তাদের পলিসিস্টিক ডিম্বাশয় থাকুক বা না থাকুক।

PCOS এর উপসর্গগুলি কী?
PCOS এর কয়েকটি উপসর্গ হল:

• অনিয়মিত ঋতুস্রাব বা ঋতুস্রাব একেবারেই না হওয়া

• মুখমণ্ডল বা শরীরে লোমের আধিক্য (হিরসুটিজম)

• মাথার চুল পড়ে যাওয়া

• অতিরিক্ত ওজন, ওজন দ্রুত বৃদ্ধি পাওয়া বা ওজন কমাতে সমস্যা হওয়া

• তৈলাক্ত ত্বক, ব্রণ

• গর্ভধারণ করতে সমস্যা হওয়া (প্রজনন ক্ষমতা কমে যাওয়া )।

PCOS থাকার কারণে মানসিক অবসাদ এবং অন্যান্য মানসিক সমস্যাও হতে পারে।

বিভিন্ন মহিলার ক্ষেত্রে ভিন্ন ভিন্ন উপসর্গ দেখা দিতে পারে। কিছু মহিলার ক্ষেত্রে 
সামান্য কিছু মৃদু উপসর্গ দেখা দেয়, অন্যদের আরও তীব্র উপসর্গ গুরুতরভাবে প্রভাবিত 
করতে পারে।

মহিলাদের মধ্যে প্রজনন সমস্যার একটি কারণ হল PCOS। আরও তথ্যের জন্য Fertility: 
Assessment and Treatment for People with Fertility Problems দেখুন, এটি National 
Institute for Health and Care Excellence (NICE) দ্বারা রচিত এবং www.nice.org.uk/guidance/
cg156 এ উপলব্ধ রয়েছে।

আপনার ঋতুস্রাব না হলেও আপনি গর্ভবতী হতে পারেন। আপনি যদি গর্ভবতী হতে না 
চান, তাহলে গর্ভনিরোধক সম্পর্কে আপনার চিকিৎসকের সাথে পরামর্শ করা উচিত।

PCOS এর কারণ কী?
PCOS এর কারণ এখনও জানা যায়নি তবে কিছু ক্ষেত্রে এটি বংশগত হতে পারে। যদি 
আপনার কোনো আত্মীয় (মা, খালা, বোন) PCOS-এ আক্রান্ত হন, তাহলে আপনার 
PCOS হওয়ার ঝুঁকি বৃদ্ধি পেতে পারে।

এর উপসর্গগুলি হরমোনের অস্বাভাবিক মাত্রার সাথে সম্পর্কিত:

• টেস্টোস্টেরন একটি হরমোন যা সমস্ত মহিলাদের ডিম্বাশয়ে অল্প পরিমাণে 
তৈরি হয়। PCOS-এ আক্রান্ত মহিলাদের টেস্টোস্টেরনের মাত্রা স্বাভাবিকের 
চেয়ে কিছুটা বেশি থাকে এবং সেটাই এই রোগের অনেক উপসর্গের অন্যতম 
কারণ।

• ইনসুলিন একটি হরমোন যা রক্তে গ্লুকোজের (এক ধরনের শর্করা) মাত্রা 
নিয়ন্ত্রণ করে। আপনার যদি PCOS থাকে, তাহলে আপনার শরীরে ইনসুলিন 
সঠিকভাবে কাজ করে না (এটা ইনসুলিন রেজিস্ট্যান্স নামে পরিচিত), তাই 
গ্লুকোজের মাত্রা বেশি থাকে। গ্লুকোজের মাত্রা বৃদ্ধি রোধ করার চেষ্টায় 
আপনার শরীর আরও বেশি ইনসুলিন তৈরি করে। ইনসুলিনের উচ্চ মাত্রার কারণে 
ওজন বৃদ্ধি, অনিয়মিত ঋতুস্রাব, প্রজনন সমস্যা এবং টেস্টোস্টেরনের মাত্রা 
বৃদ্ধি পেতে পারে।

PCOS কীভাবে নির্ণয় করা হয়?
আল্ট্রাসাউন্ড স্ক্যানে পলিসিস্টিক ডিম্বাশয়ের উপস্থিতি ধরা পড়ার অর্থ এই নয় যে 
আপনার PCOS আছে।

প্রায়ই দেখা যায় যে PCOS-এ আক্রান্ত মহিলাদের উপসর্গগুলি কখনো থাকে আবার 
কখনো থাকে না, বিশেষ করে যদি তাদের ওজন হ্রাস-বৃদ্ধি হতে থাকে। এই কারণে PCOS 

নির্ণয় করা কঠিন হতে পারে, অর্থাৎ রোগ নির্ণয় করতে বেশি সময় লাগতে পারে।

নিম্নোক্তগুলির মধ্যে যেকোনো দুটি থাকলে PCOS নির্ণয় করা হয়:

• অনিয়মিত, কয়েক মাস পর পর ঋতুস্রাব হওয়া বা একেবারেই ঋতুস্রাব না হওয়া

• মুখের বা শরীরের লোম বৃদ্ধি এবং/অথবা রক্ত পরীক্ষায় টেস্টোস্টেরনের মাত্রা 
স্বাভাবিকের চেয়ে বেশি থাকা

• আল্ট্রাসাউন্ড স্ক্যানে পলিসিস্টিক ডিম্বাশয়ের উপস্থিতি ধরা পড়া।

এই রোগ নির্ণয় করা হলে আপনাকে হয়ত একজন গাইনোকোলজিস্ট / স্ত্রীরোগ 
বিশেষজ্ঞ (নারীদের প্রজনন তন্ত্রের চিকিৎসায় বিশেষজ্ঞ চিকিৎসক) বা একজন 
এন্ডোক্রিনোলজিস্টের (হরমোন বা অন্তক্ষরা তন্ত্রের বিশেষজ্ঞ চিকিৎসক) 
কাছে রেফার করা হবে।

PCOS দীর্ঘমেয়াদে আমার স্বাস্থ্যের উপর কী কী 
প্রভাব ফেলতে পারে?
আপনার যদি PCOS থাকে, তাহলে আপনার নীচে আলোচিত দীর্ঘমেয়াদী স্বাস্থ্য 
সমস্যাগুলি দেখা দেওয়ার ঝুঁকি বেশি থাকে।

ইনসুলিন রেজিস্ট্যান্স এবং ডায়াবেটিস
যদি আপনার রক্তে গ্লুকোজের মাত্রা স্বাভাবিক না থাকে তবে ডায়াবেটিস দেখা দিতে 
পারে। PCOS-এ আক্রান্ত প্রতি দশজন মহিলার মধ্যে একজন বা দুজনের কখনো না 
কখনো ডায়াবেটিস দেখা দেয়। ডায়াবেটিসের চিকিৎসা না করা হলে শরীরের বিভিন্ন অঙ্গ 
ক্ষতিগ্রস্ত হতে পারে। আপনার গর্ভাবস্থায় ডায়াবেটিস হওয়ার ঝুঁকিও বেশি থাকে এবং 
এর জন্য আপনাকে ২৪ থেকে ২৮ সপ্তাহের মধ্যে রক্ত   পরীক্ষা করতে বলা হবে। 

আপনার যদি PCOS থাকে, তাহলে আপনার ডায়াবেটিস হওয়ার ঝুঁকি আরও বেড়ে যায় যদি:

• আপনার বয়স ৪০ বছরের বেশি হয়

• আপনার আত্মীয়দের কারো ডায়াবেটিস থাকে

• গর্ভাবস্থায় ডায়াবেটিস দেখা দেয় (যা গর্ভকালীন বা জেস্টেশনাল ডায়াবেটিস নামে 
পরিচিত)

• আপনার ওজন খুব বেশি হয় (বডি মাস ইনডেক্স (বিএমআই) ৩০ এর বেশি)।

আপনার ডায়াবেটিস ধরা পড়লে, আপনাকে আপনার খাবারদাবার সম্পর্কে পরামর্শ দেওয়া 
হবে এবং ট্যাবলেট বা ইনসুলিন ইনজেকশনও প্রেসক্রাইব করা হতে পারে।

উচ্চ রক্তচাপ এবং হৃদরোগ
PCOS-এ আক্রান্ত মহিলাদের উচ্চ রক্তচাপের প্রবণতা বেশি থাকে যা সম্ভবত ইনসুলিন 
রেজিসট্যান্স এবং অতিরিক্ত ওজনের সাথে সম্পর্কিত, এবং সরাসরি PCOS এর সাথে নয়। 
উচ্চ রক্তচাপের কারণে হৃদরোগ দেখা দিতে পারে এবং তার চিকিৎসা করা উচিৎ।

ক্যান্সার 
আপনার যদি বছরে তিনবারের কম ঋতুস্রাব হয়, তাহলে জরায়ুর ভিতরের আস্তরণ 
(এন্ডোমেট্রিয়াম) পুরু হয়ে যেতে পারে এবং সেই কারণে অল্প কিছু সংখ্যক মহিলাদের 
মধ্যে এন্ডোমেট্রিয়াল ক্যান্সার দেখা দিতে পারে।

প্রোজেস্টোজেন হরমোন ব্যবহার করে বিভিন্ন উপায়ে জরায়ুর আস্তরণকে রক্ষা 
করা যায়। আপনার চিকিৎসক আপনার সাথে বিকল্পগুলি নিয়ে আলোচনা করবেন। এর 
মধ্যে প্রতি তিন বা চার মাস অন্তর পাঁচ দিন ধরে প্রোজেস্টোজেন ট্যাবলেট গ্রহণ 
করা, গর্ভনিরোধক বড়ি গ্রহণ করা বা জরায়ুস্থ গর্ভনিরোধক পদ্ধতি (Mirena®) 
ব্যবহার করা অন্তর্ভুক্ত থাকতে পারে। বিকল্পগুলি আপনি গর্ভধারণ করার চেষ্টা 
করছেন কিনা তার উপর নির্ভর করবে।

PCOS আপনার স্তন বা ডিম্বাশয়ের ক্যান্সারের সম্ভাবনা বৃদ্ধি করে না।

মানসিক অবসাদ এবং ঘন ঘন মেজাজ পরিবর্তন

PCOS-এর উপসর্গগুলি আপনার নিজের চেহারা সম্পর্কে এবং অন্যরা আপনাকে কীভাবে 
দেখছেন সেই সম্পর্কে আপনার ভাবনাচিন্তাকে প্রভাবিত করতে পারে। এই কারণে 
আপনার আত্মবিশ্বাসকে কমিয়ে দিতে পারে।

নাক ডাকা এবং দিনের বেলা তন্দ্রাভাব
PCOS এর কারণে দিনের বেলায় ক্লান্তি বা তন্দ্রাভাব দেখা দিতে পারে। এর সাথে নাক 
ডাকারও যোগসূত্র রয়েছে।

স্বাস্থ্যের দীর্ঘমেয়াদী ঝুঁকিগুলি কমাতে আমি কী 
করতে পারি?
স্বাস্থ্যকর জীবনধারা বজায় রাখা

দীর্ঘমেয়াদী স্বাস্থ্য সমস্যাগুলোর সার্বিক ঝুঁকি কমানোর প্রধান উপায় হল:

• স্বাস্থ্যকর সুষম খাদ্য খান। এর মধ্যে ফল ও সবজি এবং গোটা শস্য (যেমন 
গোটা গমের রুটি, গোটা শস্যের সিরিয়াল, ঢেঁকি ছাঁটা বা লাল চাল এবং গোটা 
গমের পাস্তা), চর্বিহীন মাংস, মাছ এবং মুরগি অন্তর্ভুক্ত করা উচিত। আপনি যে 
পরিমাণে চিনি, লবণ এবং ক্যাফেইন খান সেটা কমানো উচিৎ

• নিয়মিত সময়ে খাবার খাবেন, বিশেষ করে সকালের নাস্তা

• নিয়মিত ব্যায়াম করুন (সপ্তাহে অন্তত তিনবার ৩০ মিনিট করে)

আপনার চিকিৎসক (জিপি) বা প্র্যাকটিস নার্স আপনাকে স্বাস্থ্যকর খাবার খাওয়া এবং 
ব্যায়াম করার বিষয়ে সম্পূর্ণ তথ্য প্রদান করতে পারবেন।

আপনার ওজন স্বাভাবিক মাত্রার মধ্যে রাখার চেষ্টা করা উচিৎ। বিএমআই হল উচ্চতা 
অনুযায়ী ওজনের পরিমাপ এবং আপনার বিএমআই ১৯ থেকে ২৫ এর মধ্যে রাখার চেষ্টা 
করা উচিৎ। আপনার বিএমআই গণনা করতে, এই লিঙ্কে যান: https://www.nhs.uk/live-well/
healthy-weight/bmi-calculator/।

আপনার ওজন বেশি হলে, ওজন কমানো এবং সেই ওজন বজায় রাখা আপনাকে সাহায্য 
করবে। আপনার বিএমআই ৩০-এর বেশি হলে, আপনার চিকিৎসক (জিপি), প্র্যাকটিস 
নার্স বা ফার্মাসিস্টের সাথে ওজন কমানোর উপায় নিয়ে আলোচনা করুন যেমন ওজন 
কমানোর ওষুধ।

ওজন কমানোর সুফলগুলি হল:

• ইনসুলিন রেজিস্ট্যান্স এবং ডায়াবেটিস হওয়ার ঝুঁকি হ্রাস পাওয়া

• হৃদরোগের ঝুঁকি হ্রাস পাওয়া

• গর্ভাশয়ের ক্যান্সারের ঝুঁকি হ্রাস পাওয়া

• আরও নিয়মিতভাবে ঋতুস্রাব হওয়া

• গর্ভধারণের সম্ভাবনা বৃদ্ধি পাওয়া

• ব্রণ কমা এবং সময়ের সাথে সাথে শরীরে লোমের আধিক্য হ্রাস পাওয়া

মেজাজে উন্নতি এবং আত্মবিশ্বাস বৃদ্ধি পাওয়া।

আপনার উপসর্গ এবং আপনার স্বাস্থ্যের উন্নতির জন্য আপনাকে শুধুমাত্র অল্প 
পরিমাণ ওজন কমাতে হবে।

যে মহিলাদের বিএমআই ৪০-এর বেশি তাদের ক্ষেত্রে ওজন কমানোর জন্য সার্জারির 
ব্যাপারে বিবেচনা করা যেতে পারে। 

এমন কোনো জোরালো প্রমাণ নেই যে শুধুমাত্র PCOS থাকার কারণে ওজন বাড়তে 
পারে বা ওজন কমানো কঠিন হতে পারে। অনেক মহিলাই Verity (www.verity-pcos.org.uk) এর 
মতো সাপোর্ট গ্রুপে যোগদান করে অনেক উপকৃত হয়েছেন। 

নিয়মিত স্বাস্থ্য পরীক্ষা করান
আপনার PCOS আছে তা নির্ণয় করা হলে, কোনও স্বাস্থ্য সমস্যার প্রাথমিক উপসর্গ 
দেখা দিচ্ছে কিনা জানার জন্য আপনাকে পর্যবেক্ষণ করা উচিৎ:

• ডায়াবেটিস: আপনার ঝুঁকির কারণগুলির উপর নির্ভর করে, আপনাকে প্রতি ১-৩ 
বছর অন্তর ডায়াবেটিসের জন্য পরীক্ষা করাতে বলা হতে পারে। 

• জরায়ুর ক্যান্সার: জরায়ুর আস্তরণ অতিরিক্ত পুরু হয়ে যাওয়ার ঝুঁকি কমাতে প্রতি 
৩-৪ মাস অন্তর ঋতুস্রাব হওয়া গুরুত্বপূর্ণ। আপনার যদি ৪ মাসের বেশি সময় ধরে 
ঋতুস্রাব না হয়ে থাকে, তাহলে আপনার ঋতুস্রাব হওয়ার জন্য হরমোন ট্যাবলেটের 
প্রয়োজন হতে পারে। আপনাকে অন্যান্য কিছু পরীক্ষা করাতেও বলা হতে পারে 
যেমন জরায়ুর আল্ট্রাসাউন্ড স্ক্যান। 

• উচ্চ রক্তচাপ: আপনার রক্তচাপ কত ঘন ঘন পরীক্ষা করা উচিত এবং আপনার 
কোলেস্টেরলের মাত্রা জানার জন্য রক্ত পরীক্ষা করা উচিত কিনা সেই ব্যাপারে 
আপনার চিকিৎসকের সাথে আলোচনা করুন।

• মানসিক অবসাদ এবং মানসিক সমস্যা: প্রয়োজনে আপনাকে একজন 
কাউন্সেলর বা প্রশিক্ষিত বিশেষজ্ঞের কাছে রেফার করা হতে পারে।

এটা কি নিরাময় করা যায়?
PCOS নিরাময় করা যায় না। যে সব চিকিৎসা করা হয় তার লক্ষ্য হল PCOS এর উপসর্গ 
বা স্বাস্থ্যের উপর তার প্রভাবগুলো নিয়ন্ত্রণ করা এবং কমানো। জীবনধারায় 
স্বাস্থ্যকর পরিবর্তনের (ওজন কমানো এবং ব্যায়াম) চেয়ে শুধুমাত্র ওষুধের মাধ্যমে 
চিকিৎসা কোনোভাবে বেশি সুফল দেয় বলে জানা যায়নি।

PCOS-এ আক্রান্ত অনেক মহিলা চিকিৎসা ছাড়াই তাদের উপসর্গ এবং স্বাস্থ্যের উপর 
দীর্ঘমেয়াদি ঝুঁকিগুলো সফলভাবে নিয়ন্ত্রণ করেন। তাঁরা এটা স্বাস্থ্যকর খাবার খাওয়া, 
নিয়মিত ব্যায়াম এবং স্বাস্থ্যকর জীবনধারা বজায় রাখার মাধ্যমে করেন।

সিদ্ধান্তগ্রহণ

ਸਰੋਤ ਅਤੇ ਮਾਨਤਾਵਾਂ
ਇਹ ਜਾਣਕਾਰੀ ਰਾਇਲ ਕਾਲਜ ਆਫ਼ ਔਬਸਟੈਟ੍ਰਿਸ਼ੀਅਨਜ਼ ਐਂਡ ਗਾਇਨੀਕੌਲੋਜਿਸਟਸ (ਆਰ 
ਸਿ ਓ ਜਿ) ਮਰੀਜ਼ ਜਾਣਕਾਰੀ ਕਮੇਟੀ ਦੁਆਰਾ ਵਿਕਸਤ ਕੀਤੀ ਗਈ ਹੈ। ਇਹ ਰਾਇਲ ਕਾਲਜ ਆਫ਼ 
ਔਬਸਟੈਟ੍ਰਿਸ਼ੀਅਨਜ਼ ਐਂਡ ਗਾਇਨੀਕੌਲੋਜਿਸਟਸ ਦੇ ਗ੍ਰੀਨ-ਟੌਪ ਕਲੀਨਿਕੀ ਦਿਸ਼ਾ-ਨਿਰਦੇਸ਼ 
ਪੋਲੀਸਿਸਟਿਕ ਅੰਡਕੋਸ਼ ਸਿੰਡ੍ਰੋਮ ਦੇ ਲੰਬੀ ਅਵਧੀ ਦੇ ਨਤੀਜੇ (Long-term Consequences of 
Polycystic Ovary Syndrome) (ਨਵੰਬਰ 2014) ‘ਤੇ ਅਧਾਰਤ ਹੈ। ਇਸ ਦਿਸ਼ਾ-ਨਿਰਦੇਸ਼ ਵਿੱਚ 
ਸਾਡੇ ਦੁਆਰਾ ਵਰਤੇ ਗਏ ਸਬੂਤਾਂ ਦੇ ਸਰੋਤਾਂ ਦੀ ਪੂਰੀ ਸੂਚੀ ਸ਼ਾਮਲ ਹੈ। ਤੁਹਾਨੂੰ ਇਹ ਆਨਲਾਈਨ 
ਇੱਥੇ ਮਿਲ ਸਕਦੀ ਹੈ: https://www.rcog.org.uk/guidance/browse-all-guidance/green-top-guidelines/
long-term-consequences-of-polycystic-ovary-syndrome-green-top-guideline-no-33/.

